


24 xullo                 concertos / esplanada do campus sur / a partir das 21.45 h

Braztantifa nace no confinamento de 2020 da man de Marina e Lucía, ao crear música na cociña das súas casas e entre 
conversas coas amizades. Fan música urbanas e bedroom pop, estilo que mesturan con letras punk, conservando a súa 
vulnerabilidade. Elas mesmas defínense como unhas hooligans do brandiño e da tenrura radical. Son as gañadoras da VI 
edición do Concurso Novos valores que organiza a Comisión Festigal 

Son Andrea, Estela, Inés, Marcela e Xiana. Crearon o grupo no 2017 e en poucos anos xa se converteron nun dos grupos 
referentes da música galega. «Bailando as rúas», «Fábrica de luz» e «Hasme oír» son os tres traballos discográficos que 
teñen publicados. No Festigal presentarán “Xabón Lagarta”, inspirado no universo vital das lavandeiras e neses espazos de 
liberdade, confidencias e insubmisión que eran os lavadoiros. 

A BANDA DA LOBA

BRATZANTIFA



24 xullo                 concertos / esplanada do campus sur / a partir das 21.45 h

Sabela Maneiro, Aida Tarrío e Olaia Maneiro son Tanxugueiras, tres cantareiras para unha nova década. 
Só elas son capaces de reinterpretar os sons dunha tradición milenaria fusionándoa con ritmos urbanos, 
máis próximos ao trap ou á electrónica. A súa enerxía, o seu empoderamento, a súa contundencia e 
o seu virtuosismo vocal son os máximos expoñentes do seu innovador estilo, coñecido como trad. 
O trío recolle o legado das pandeireteiras, as mulleres que traballaron por manter viva a música tradicional galega, para 
revisionalo e lanzarllo de novo ao mundo nunha explosión de modernidade, contando cun estilo épico e unha forza 
ancestral que xa as fixo triunfar en escenarios de varios países. 

TANXUNGUEIRAS

Os Caamagno son Manuele, Jess, Francesco, Lano e Toni e no Festigal presentarán o seu novo traballo discográfico. A 
nivel formal os novos temas manteñen o son inconfundible da banda xunto a unha tendencia por atopar un son máis 
contemporáneo e máis pop, sen perder por iso a contundencia ou intencionalidade que os caracteriza. A maiores do seu 
novo traballo presentarán unha nova liña visual como ven sendo habitual na banda composta por novo vestiario, iluminación 
e deseño gráfico. 

FAMILIA CAAMAGNO



25 xullo     café concerto / a partir das 18.00 h

Os John Deeres levan 15 anos facendo hard rock en galego. O grupo estradense, composto na parte 
instrumental por Xermán, José, Marcos e Reices, acaba de completar a formación coa fichaxe de Vane á voz. 
Logo de publicar “8” (2013) e “20-20” (Free Code Jazz, 2017), Os John Deeres editan, en plena pandemia, “Cinzas”, un EP 
gravado no local de ensaio con distintas colaboracións e con portada do tamén estradense Alberto Cardona. “Cinzas” son 
catro temas reciclados a partir de ideas antigas que significan unha continuidade entre o pasado e o futuro da banda, un 
punto e seguido para continuar con novos proxectos. 

Alberto Mvundi é compositor e músico angolano, afincado en Galiza desde hai anos. Os seus ritmos  están marcados polas 
raíces africanas, con cancións tradicionais que lembran o seu país natal misturadas con músicas actuais. 

ALBERTO
MVUNDI

OS JOHN DEERES



25 xullo     café concerto / a partir das 18.00 h

BERTO é a metade de Verto, así de sinxelo. En decembro de 2021 publicou o seu primeiro traballo en solitario, “Viaxe ao 
espazo interior” e en marzo de 2022 sorprendeunos cun novo E.P “Bailar Chikito”. Unha mestura orgánica entre o pop, a 
música electrónica, o trap e o techno. O novo proxecto de BERTO vai acompañado cunha banda en directo, mesturando o 
analóxico e o dixital. 

BERTO

FERROMONA
O proxecto Ferromona picadiscos nace no 2017, froito dos milleiros de temas musicais que lle rodan a Luzía Álvarez pola 
cabeza e da necesidade de máis cor lilá no mundo. A Ferromona bota a andar por tabernas e centros sociais do País e 
continúa por festivais coma o Antrospinos, o Revenidas ou o “Berra em galego”.Un ritual de máscaras e bananas. A fusión dun 
núcleo metálico e tropical que estoura en palabras de orde: feminismo, raíz, e contundencia; unha música chama pola outra 
e non hai tímpano ou corpo que o resista.



25 xullo      letras / ideas / lecturas / artesanía / asociacións / tendas ...
espazo infantil
16.00 h.
Obradoiro de Construción de Xoguetes Sonoros, 
impartido por Oli Xiraldez

17.00 h.
Obradoiro de Xogos Bailados, impartido por Xabier 
Iglesias

18.00 h.
O Cachimóbil de Títeres Cachirulo

19.00 h.
Pablo Díaz e a Banda de Visantoña “Tic Tac”

galería das ideas
16.00 h.
Extrema Dereita e Democracia

Idoia Arreaza, politóloga pola Universitat de València 
especializada no avance do fascismo no sur de Europa

Ángeles Diez, Doutora en Ciencias Políticas e Socioloxía da 
Universidade Complutense

Joana Mortágua, Membro do Secretariado Nacional do 
Bloco de Esquerda e deputada da Asemblea da República 
Portuguesa

Modera, Xosé Lois Rivera, responsábel de relacións 
internacionais da CIG

18.00 h.
Cara unha Europa dos pobos

Ana Miranda, responsábel de relacións internacionais do 
BNG e Portavoz en Bruxelas

Representante do Sinn Féin, por confirmar

Stephen Gethins, ex deputado do Scottish National Party 

Mertxe Aizpurua, deputada de EH-Bildu no Congreso 
Español

Desde as 15.00 h o grupo Cantigas e Frores amenizará o 
espazo de xantar

A partir das 16.00 h contaremos cun Espazo de Música 
Tradicional no que nos acompañarán os artesáns:

Tunhas / Percusión / Ames
construtor de instrumentos de percusión do Concello de 
Ames.

Iago Salgado / Instrumentos tradicionais / Teo
instrumentos tradicionais, construtor de instrumentos de 
percusión e corda.

Alberto Pires / Gaitas / Pontesampaio
artesán de gaitas que elabora de xeito personalizado no seu 
obradoiro de Pontesampaio.



25 xullo      letras / ideas / lecturas / artesanía / asociacións / tendas ...
galería das letras    
e do audiovisual
16:30 h. Teño dereitos
Edita: Esculca. Observatorio para a Defensa dos Dereitos e 
Liberdades. Participa: Lucía Barros, Presidenta de Esculca. 

17:15 h. A obra de Manuel María para públicos novos
Presentación de novos materiais divulgativos, didácticos 
e lúdicos, dirixidos para as crianzas, mocidade, familias e 
profesorado, sobre a poesía e a narrativa infanto-xuvenil de 
Manuel María. Edita: Casa - Museo Manuel María.  Participan: 
Pepe Carreiro, autor, e Alberte Ansede, Secretario da Fundación 
Manuel María.

18:00 h. Setembro do 82: o nacemento da unidade 
nacionalista
Proxección dun avanzo do documental e palestra 40 aniversario 
da Asemblea de Riazor, sobre a asemblea fundacional do 
Bloque Nacionalista Galego. Edita: Fundación Galiza Sempre. 
Participan: Francisco Rodríguez, Encarna Otero e Mario López 
Rico. Modera: Carme Vidal. 

18:45 h. A Semente de 1972
Proxección dun avanzo do documental e palestra A semente 
de 1972. 50 aniversario. Nación. Clase. A loita continúa,  
sobre os sucesos de Ferrol e Vigo dese ano, a conflitividade 
laboral do ano 1972 na Galiza, a importancia destas loitas 
do movemento obreiro galego na ditadura franquista e a 
súa influencia no nacemento do sindicalismo nacionalista 
galego. Edita: Fundación Moncho Reboiras. Participan: Elvira 
Souto, Xesús Chaves, Suso Seixo, Presidente da Fundación 
Moncho Reboiras. 

19:30 h. Presentación conxunta de libros. O libro negro da 
lingua galega e Lingua, poder e adolescencia
Carlos Callón, 2022 e Miguel Carnota, 2022. Edita: Xerais. 
Participan: Pepa Baamonde, Séchu Sende, Cibrán Arxibai, 
Miguel Carnota e Carlos Callón. 

20:30 h. Porque caiu a Galiza?
José Manuel Barbosa, 2022.  Edita: Através Editora. Participan: 
José Manuel Barbosa e Valentim Fagim, codirector de Através 
Editora.

ESPAZO DE ENCONTRO CON AUTORAS E AUTORES

17:00 a 18:00 horas Unha etapa estelar e conflitiva de Galiza. 
A segunda metade do século XIV. Edita: AS-PG, 2022. Participa: 
Francisco Rodríguez, autor.

Memoria diversa. Edita: Deputación da Coruña, 2022. Participa: 
Eva Mejuto, autora. 

18:00 a 19:00 horas A nación dos mil viños. Edita: Laiovento, 
2022. Participan: Martiño Santos, Xosé Gontá, Toño Núñez 
(autores).



e coma sempre contaremos con:

espazo de venda
de libros

espazo de
organizacións e 
asociacións 

espazo de
xantar

espazo de
mercado

Punto Lila
contra as
violencias
machistas e
lgtbfóbicas

Rúa Martín Codax 17
Vigo



PANCARTAS

VINILOS

CARTEIS

POSTERS

PANTALLAS LED

SOPORTES GRÁFICOS
(Rollups, Popups, photocall...)

IMPRENTA



Moaña, 
corazón verde 
no centro do mar.

Premio Conama 2020 (Congreso Nacional do Medio Ambiente)
Concello Bandeira Verde de Galicia 2020-2021



Rúa Per



o alimento é o teu 
talento
Xurxo Souto
Colaborador do Festigal durante 20 anos

XX ANOS, TODO O FUTURO NO FESTIGAL

Creatividade colectiva, 
e traballo voluntario 
para a festa da Galiza,
armamos un escenario
(do himno do Festigal). 

Non formo parte da organización, non sei exactamente 
de quen partiu a idea, nin en que contexto se teceu. 
Mais, como lle acontece a miles de galegas e galegos, 
nos últimos vinte anos a miña biografía está definiti-
vamente enleada con este encontro. Unha secuencia 
sonora, Festigal, cun poder evocador que nos conduce 
directamente cara ao lugar onde situamos o mellor dos 
nosos afectos. 

Parecen palabras vougas, acudo os feitos: Oficiei de 
mestre de cerimonias nunha das primeiras edicións. 
Volvín para presentar varios libros. Fun xurado no con-
curso de grupos emerxentes. Armei festa -escenario 
soñado- cos Tres Trebóns. Mesmo escribín uns humil-
des versos para o seu himno.  

E, alén disto, o Festigal ten en min outra dimensión 
moito máis importante:  Participei -e participarei- con 
intensidade nese gran ritual de encontro, descuberta e 
creatividade colectiva que constitúe a súa propia esen-
cia. Unha dimensión na que todas somos protagonistas.   

Miles de galegas compartimos tal emoción. Eses dous 
días o Campus Sul -contorna especialmente fermosa- 
sublímase nunha feliz metamorfose: Campo da feira, 
campo da festa, campo das ideas. Espazo liberado dunha 
Galiza plena que, entre todas, estamos a construír. 

Tamén é un pórtico. Alpendre de iniciación e acollida 
para xente doutras culturas. No tempo da festa da na-
ción, moitas persoas acadan -alén dos tópicos- unha 
visión moito máis fecunda e diversa deste país.  

Digámolo claramente: Os macro-festivais mediáticos 
son unha monotonía repetida: páramos desolados 
cunha pulseira para que consumas onde che mandan.

Mais Galiza ten un modelo de festa de seu. Velaí Par-
diñas, Moeche ou Cans. Proxectos luminosos que nace-
ron directamente da veciñanza. Sempre en espazos de 
natureza fermosísima. A alegría comeza coa alborada, 
axiña xogos para a xente miúda, xantar popular, teatro, 
campionatos de futbolín, cantos de taberna...até che-
gar á catarse da noite, cando se acenden por fin as lu-
ces o palco. 

Modelo galego de festival que é, en rigor, unha versión 
amplificada da festa da aldea. A nós moito che nos 
presta. As persoas que veñen de fóra fican enfeitizadas 
para sempre con tal descuberta. 

Aquí está a apoteose deste modelo. Todas as formas 
da cultura galega son argumento de celebración.  E no 
máis alto a música. Incluídas – o Festigal marca tenden-
cias propostas máis arriscadas e emerxentes. 

Á marxe da música comercial -discurso único-, atopa-
mos novos referentes en cada edición. Nomeadamente 
das culturas irmáns, esas que partillan con nós a pal-
abra. Lembro a actuación de Diolinda, ou aquela gran 
sesión do mestre da Guiné Bissau -agora tan de nós- 
Manecas Costa. 

Se me preguntan en que mudou a miña visión da músi-
ca galega a través do tempo, contestaría afouto que 
“somos un pobo de artistas!” e que non mundou en 
nada dende o tempo do bravú. Mais minto. Afortuna-
damente nestas décadas produciuse unha revolución 
total. Diciamos daquela que non eramos machistas 
mais, cada vez que se acendían as luces do palco, es-
taban a iluminar unha realidade secular: o patriarcado.

Coa forza do seu talento, moitas mulleres foron quen 
de conquistar -sempre dende a marxe- o centro do 
escenario. Selva diversa de creatividade. Os proxectos 
máis interesantes da música galega contemporánea 
son, sobre todo, proxectos de mulleres.

Que músicos deste país son internacionais, actúan 
realmente polo mundo adiante? Pois os que cantan en 
galego. Mellor dito, as que cantan en galego: Velaí  Sés, 
Uxía, Guadi Galego, A Pedeira, Susana Seivane, Mer-
cedes Peón...Outra vez o Festigal foi espazo pioneiro 
desta revolución. E continúa a ser referente este ano 
coas Tanxugueiras e Banda da Loba no máis alto do 
cartaz.

O futuro, a Galiza que soñamos, xa é no Festigal. E todo 
grazas a ti, a persoa que estás a ler estas palabras.  Pois, 
como proclama o propio himno: o alimento é o teu ta
lento! 

Medre o Festigal ! 

FELIZ DÍA DA 
PATRIA GALEGA!

A NACIÓN DOS 
MIL VIÑOS

Martiño Santos Canosa 
Xosé Gontá Sobrino 
Toño Núñez Amigo-Rivadulla

Rúa da Fonte de Santo Antonio 10 
Santiago de Compostela · Galiza 
981 58 29 11 · info@videvide.net

A guía galega para 
adentrarse  
no mundo  

do viño 

Celebra os teus eventos e desfruta
da gastronomía galega

Casa con Encanto O Refuxio
Sulago, 17 36.580 Vila de Cruces / Pontevedra 



a festa do encaixe  
de talentos
Martiño Santos Canosa
Membro da Primeira Comisión do Festigal

Máis de 20 anos atrás xa bulía un “pobo de artistas”. 
Irrom pera o bravú, unha Galiza auténtica urbana e 
rural que a mocidade acolleu con entusiasmo. Era 
música nosa, orixinal e creativa, festeira. Música con 
lingua, con ideas, con valores, con patria. As guitarras 
eléctricas aturuxaban!, dicíase.

No 1996 Galiza Nova arranca a Arenga da Mocidade. 
Reinterpreta a conmemoración histórica do Día da 
Patria Galega dos anos 30 na súa véspera, o Mitin 
das Arengas onde estouraba a oratoria política do 
galeguismo. O 24 de xullo Mazarelos xuntaba mozas 
e mozos de orixes diversas que abrazaban en directo 
novos talentos emerxentes e recoñecían tamén a 
Suso Vaamonde, Mini e Mero. O 24 de xullo Mazarelos 
foi un mar de brazos en alto chimpando ao son dos 
Diplomáticos de Monte Alto cun descomunal Xurxo 
Souto, xeneroso sen impostura, que transformou 
o éxito propio en propulsión para xeracións de 
iniciativas musicais. Foi unha vangarda tractora do 
colectivo social, tecedora de valías e anceios. O 24 
de xullo Mazarelos prendía o lume coa chama de 
Rosalía e Castelao recollida no Panteón, e as distintas 
xeracións recoñecíanse no aportado por cada quen 
para erguer séculos de pesadas lousas, para alumear 
novos rexurdimentos.

Polo 2000 o Bloque remoe ideas para redimensionar 
o Día da Patria Galega. Destaca a da produtora galega 
Nordesía, que anceia situar Galiza no mapa das xiras 
musicais internacionais de grupos ‘alternativos’ de toda 
parte, creando un escenario propio de gran proxección 
onde as nosas músicas pisasen forte e en pé de 
igualdade con outras do mundo. Unha visión posíbel 
máis ao servizo da idea de pór en valor o noso. 

Un gran concerto en Vigo a semana antes do 25 de 
xullo? En Santiago o mesmo 25 ou o 24? Nun proceso 
de traballo colectivo vaise configurando un proxecto. 
Colle relevancia troncal a proposta achegada daquela 
por Amelga, asociación de músicos en lingua galega: 
un festival multidisciplinar de dous días en Santiago, o 
24 e 25 de xullo. 

Galiza Nova asume o reto dun evento nacido para ir 
máis alá na conmemoración do noso día nacional, e 
colle todo o protagonismo na convocatoria xunto coa 
Fundación Galiza Sempre. 

“Queriamos festa e máis. 
Queriamos tramar os fíos doutra 
Galiza existente e posíbel. Un 

campus nacional de intelixencia 
social”

2002. Nace o Festigal’02. Primeira edición de vertixe. A 
Arenga da Mocidade faise maior nun suspiro. Seis anos 
deixan pegada simbólica e emocional nunha xeración 
dunha organización xuvenil, mais o Festigal pronto 
achega novas experiencias e vivencias imborrábeis.

Érguese unha estrutura de galerías onde ver e amosar 
unha Galiza de potencial autodeterminista e de talentos 
ben real, mais deficientemente institucionalizada. 
En cada edición unha sucesión de achegas musicais, 
audiovisuais, expositivas, literarias, asociativas e 
artesanais. De debates sociais, políticos, económicos 
e internacionais. Queriamos festa e máis. Queriamos 
tramar os fíos doutra Galiza existente e posíbel. Un 
campus nacional de intelixencia social. Resultou que un 
escenario para a creatividade multiplícaa. “Quero estar 
aí”, cun novo libro, cun novo grupo musical. Centos de 
caras, de nomes e apelidos con valiosas aportacións, 
como hoxe vemos cada día nas páxinas de iniciativas 
tan necesarias como Nós Diario.

O Día da Patria Galega prosperou en contido político e 
cultural sen prescindir do licor café. A gran manifestación 
do nacionalismo que xunta todas as loitas, de todo o 
país, de todo o ano, veuse arroupada por un Festigal 
que encaixou talentos liberadores e capacidades de 
transformación. Un proxecto colectivo e con vocación 
difusora para toda a nación. Unha boa festa.



#20Anosfestigal



pode pasar
Tania Ameneiro
Membro da Comisión do Festigal desde 2008 ata 2018

Agardamos que o semáforo se poña en verde, “pode 
pasar”. Acabo de entrar camiñando cunha amiga no 
campus sur de Compostela, xusto pola entrada que 
pasa diante da Facultade de CC Políticas. Vén de rematar 
o curso e tampouco foi tan mal … Seguimos falando e 
camiñando coa idea de achegarnos ata a Alameda, é 
24 de xullo. 

Subimos ese tramo que pasa por un lado daquela 
facultade de farmacia e viramos á dereita, é o noso 
percorrido habitual mais hai algo diferente, vemos 
carpas brancas, movemento de xente, bastante xente. 
Imos ver que pasa e, sen saber o que nos atoparíamos, 
alí chegamos e tivemos a oportunidade de escoitar 
música en galego de grupos que non coñeciamos, 
de reflexionar en debates nos que se falaba de temas 
sobre os que nunca pensaramos, de ver libros na 
feira que non atoparamos antes... ficamos abraidas e 
contentas! non sabiamos desta iniciativa...Pois si, ese é 
o meu primeiro recordo do Festigal. 

Anos despois atopeime inmersa na equipa 
organizadora. Un desafío emocionante e único, 
unha ilusión inmensa por facer parte dun espazo 
activo e crítico, un lugar de encontro, de liberdade e 
diversidade galega, esplanadas vivas para o cambio e 
as transformacións.

As propostas artísticas, musicais, audiovisuais, de 
música infantil, etc que xurdiron na Galiza nestes anos, 
20 anos! nalgún momento pasaron polo Festigal e, 
durante os 24 e 25 de xullo de maneira simultánea, 
gozamos da creación literaria, da expresión musical e 
artística galega, do audiovisual galego, da artesanía 
galega, dos debates sociopolíticos, lingüísticos, 
culturais, internacionais, espazos para as crianzas vivir 
e gozar coa música galega, espazos de divulgación e 
sensibilización do movemento social e político...

Estes espazos de aire libre, de sol e ás veces chuvia 
de verán viron medrar crianzas, sentiron os anos e 
entrelazaron xeracións cunha ansia e vontade común, 
favorecer a reflexión e o debate, a conciencia crítica e 
construtiva en torno á nosa nación galega, a sentirnos 
galegas e fortalecer desde o colectivo a nosa identidade, 
política, feminista, cultural, social, lingüística...

Moitos 24 e 25 de xullo e moita xente que quere gozar 
e brincar non so dun entorno de lecer senón de lugares 
de encontro e reflexión sobre o que somos, sobre o que 

“O Festigal nunca debe esvaecer, 
vinte anos madurando e moitos 

máis sempre!”

queremos ser e onde nos vemos no futuro como país, 
como nación que máis cedo que tarde poida acadar a 
súa independencia. O Festigal nunca debe esvaecer, 
vinte anos madurando e moitos máis sempre!

Houbo momentos verdadeiramente intensos, sempre 
cun nivel de programación na vangarda e innovación. 
Artistas galegas e internacionais na ponte coa 
lusofonía, coa crítica e rebeldía con alegría marcando 
unha maneira de facer, de xestión impecable e 
rigurosa. Porque todo isto non podería ser posible 
sen algo propio do festigal: detrás da organización 
hai un inmenso número de persoas que de maneira 
voluntaria participan activamente en cada recuncho, 
nutríndoo de vontade e bondade colectiva. Vaia por 
diante este texto tamén como agradecemento a todas 
as persoas que de maneira voluntaria e profesional 
traballan arreo nestes días para amosar a efervescencia, 
a modernidade, a tradición, a memoria … 

O Festigal e Galiza van da man, son titánicas, teñen 
unha inmesidade poderosa e exceden os límites do 
establecido.

